
В.Ф. Падстаўленка (Віцебск) 

 

ПАЭТЫКА ПРЫТЧАЎ Я.СІПАКОВА 

 

Зварот Янкі Сіпакова да прытчы быў заканамерны, бо менавіта гэтая жанравая 

форма дазваляла па-філасофску маштабна, без факультатыўнай рэалістычнай дэталіза-

цыі, па-новаму раскрыць галоўную тэму творчасці гэтага аўтара, названую ім самім у 

адным з інтэрв’ю: “Я – пісьменнік адной тэмы. І тэма гэтая – чалавек” [1, 4].  

Большасць прытчаў Сіпакова была прадстаўлена ў кнізе “Тыя, што ідуць” 

(1993). Выключна багатай з’яўляецца антрапалагічны аспект мастацкай тэматыкі 

зборніка. Ён уключае цэлы комплекс канцэптуальных пытанняў: антынамічныя пачаткі 

чалавечага быцця (стваральнасць і разбуральнасць, грахоўнасць і вялебнасць і г.д.), на-

дэпахальныя сітуацыі чалавечага жыцця, гістарычна ўстойлівыя формы існавання 

людзей (канфліктныя і гарманічныя пачаткі рэальнасці, грамадская дзейнасць і прыват-

нае жыццё) і інш. Аўтар па-мастацку асэнсоўвае асобу ў сістэме сацыяльна-духоўных 

складнікаў быцця, яго разнастайных феноменаў: прыгажосць, справядлівасць, вера, 

адзінота, смерць, любоў і г. д.   

Кожная прытча адлюстроўвае дуалістычнасць пісьменніцкага светапогляду. Так, 

збавенне і пакаранне, таленавітасць і бяздарнасць, радасць і гора знаходзяцца ў ідэй-

ным (вонкава абсурдным) адзінстве. На парадоксах трымаюцца паводзіны персанажаў 

у апавяданнях, парадоксы раскрываюць таямнічую складанасць іх жыцця. У творах 

Я.Сіпакоў шмат разважае пра дыялектычныя законы быцця і неспасцігальнасць ча-

лавечай істоты. Больш таго, гэтае спасціжэнне, паводле аўтара, мае перманентны, 

няспынны характар:  “Усе ведаюць, што вакол нас – бязмежжа, але ніхто не ведае, што 

ў нас саміх - яшчэ большае бязмежжа” [ 2, 75].  

Пераважна цэнтральныя персанажы са зборніка “Тыя, што ідуць” супярэчлівыя ў 

сваіх учынках і думках, бо яны – носьбіты антаганістычных пачаткаў, апалагеты Дабра 

і Зла адначасова. 

Я.Сіпакоў сцвярджае, што ўсё – у самім чалавеку. І толькі ён адзін - творца 

ўласнага шляху. Дакладней, кожны чалавек сам ёсць шлях, шлях да супольнага шчасця, 

духоўнага і светапогляднага ўдасканалення ці да ўсеагульнай згубы, планетарнай дэст-

руктыўнасці. Беларускі аўтар вельмі глыбока зразумеў і адлюстраваў маральны стан 

грамадства, яго надзеі, трывогі, прадчуванні. Відавочна, што задума кнігі падпарадка-

вана ідэі, некалі выказанай самім творцам: “асноўная, глабальная, пастаянная задача 

пісьменніка – будзіць чалавека ў чалавеку” [3, 343]. У выніку, кніга Я.Сіпакова дапо-

ўніла магістральную для сусветнага мастацтва і літаратуры звыштэму – асоба ў яе раз-

настайных формах выяўлення. 

Мастацкая тэматыка філасофскіх твораў Я.Сіпакова адлюстравала наступныя 

з’явы: анталагічныя і антрапалагічныя універсаліі, лакальныя культурна-гістарычныя 

працэсы, феномены індывідуальнага жыцця ў іх самакаштоўнасці, аксіялагічныя пы-

танні. На падставе гэтага зноў вынікае, што акумулюючым сэнсавым ядром у прытчах 

стала асоба чалавека з яе маральна-этычнымі арыентацыямі.  

Мастацкімі канцэптамі ў зборніку выступаюць чалавецтва, народ і асоба. Таму 

натуральным падаецца той факт, што празаік акцэнтуе ўвагу на агульназначных для со-

цыуму пытаннях, але з праекцыяй на культурна-гістарычны план. Паказальным 

з’яўляецца завяршэнне кнігі творам, дзе асэнсоўваецца пытанне вечнага шляху бела-

русаў у гісторыі, шляху да самасцвярджэння і самараскрыцця (“Тыя, што ідуць”). 

Разам з тым у даследуемага аўтара спосаб пазнання рэчаіснасці універсальны, 

усеахопны. Кожны мастацкі твор пісьменніка непасрэдна ці апасродкавана адлюст-

роўвае размаітыя карціны свету (упарадкаванага або дысгарманічнага), пэўныя аспекты 

быцця, сацыякультурныя або прыродныя феномены. У сувязі з гэтым трэба адзначыць 

наступныя праблемна-тэматычныя групы прытчаў: духоўнасць і рэлігія (“Выгнанне 

дэманаў”, “Гумно”), нацыянальнае пытанне (“Яма”, “Тыя, што ідуць”), маральна-

этычны выбар асобы (“Адзін з нас”, “Абсурд”, “Заложнік”), роля эстэтычнага для ча-

лавека (“Партрэт сонца і мора”) і інш. Пры гэтым важна падкрэсліць, што ў адных тво-

рах тэматыка раскрываецца адкрыта, у іншых яна выяўляецца  імпліцытна, падтэкстава.  

У творах “Дарога”, “Слабыя і моцныя”, “Наперад, наперад”, “Пластылінавыя 

людзі” заўважаецца трагізм аўтарскіх разваг і моцны сатырычны падтэкст, асабліва ў 

эпізодах, дзе пісьменнік аналізуе праблемы стварэння вакууму ў міжасабовых ад-

носінах, усталявання сістэмы механічнага жыцця, дзе ўсё запраграмавана і адны 

ажыццяўляюць абсалютнае кіраванне іншымі. Між тым, пісьменнік не песімістычна 

вырашае вышэй названыя праблемы, а падставай для аптымізму з’яўляюцца справы 

персанажаў-антаганістаў (“Рухомага”, “Смельчака”, “Цікаўнага”), якія супрацьстаяць 

сістэме і  за кошт асабістага жыцця, разрываюць кола падпарадкаванасці і зададзенасці. 

У стылявых адносінах творы Янкі Сіпакова –  сінтэз разнастайных (у большасці 

сваёй антаганістычных) элементаў. Лірызм і эпічнасць, метафарычнасць і рэалізм, 

міфалагемы і біблейскія матывы, гутарковасць і спавядальнасць знітаваны нават у 

межах аднаго твора. Стыль Я. Сіпакова  зменлівы, лабільны.  

Стылявы алгарытм у прытчах Я.Сіпакова складаецца з наступных кампанентаў:  

- шматаспектнасць праблематыкі, 

-  сюжэтны дынамізм, 

- ужыванне зваротнай формы гутаркі з чытачом, аўтарскіх філасофскіх разваг і 

рытарычных пытанняў, 

- фантастычная топіка часткова фальклорнага (міфалагічнага) паходжання,  

- шырокае выкарыстанне сродкаў мастацкай умоўнасці (вобразнай сімволікі, 

сітуацый містыфікацыі і г.д.), 

- сінтэз рэальнага і абсурднага, дробязнага і глабальнага ў мастацкай тканіне 

твораў, 

- шматпрыкладная сюжэтна-кампазіцыйная незавершанасць, 

- мантаж часавых і храналагічных межаў. 

Вырашэнне анталагічных праблем у інтэлектуальнай прозе, безумоўна, 

дэтэрмінуе аўтарскі зварот да жанравай мадыфікацыі прытчы, якая сваёй формай і 

паэтыкай дапамагае рэалізаваць адпаведныя мастацкія задачы: асэнсаваць маральна-

этычныя і філасофкія праблемы шляхам выкарыстання сродкаў мастацкай умоўнасці. 

Нельга не заўважыць, што творы з кнігі “Тыя, што ідуць” з’яўляюцца прыкладамі жан-

рава-стылявой дыфузіі. У асобных публікацыях пісьменнік дадаваў слова “метафары”: 

“Прытчы і метафары”. Гэта справядліва, бо не ўсе прытчы Сіпакова адпавядаюць пры-

павесційным канонам. Некаторыя творы са зборніка можна  ахарактарызаваць як ма-

ральна-філасофскія навелы з выкарыстанне сродкаў мастацкай умоўнасці.  

Між тым, вызначальныя элементы прытчы (сюжэтны лаканізм, алегарычнасць і 

сімвалізм вобразаў і сітуацый, завостранасць і канцэптуалізм пісьменніцкай думкі і 

інш.), бясспрэчна, уласцівы  творам са зборніка “Тыя, што ідуць”. Выразная прыпа-

весційнасць асабліва заўважаецца ў апавяданнях, насычаных аўтарскімі развагамі, 

кшталту: “Калі ёсць пакуты, трэба, каб было і выйсце з іх. Калі ёсць тупік, трэба, каб і 

сцежка ад яго нарадзілася.” [2, 14] “У простым і зразумелым часам месціцца ўсё скла-

данае і невымоўнае” [2, 40].  

У большасці твораў адсутнічаюць такія пісьменніцкія абагульненні, няма такса-

ма і дыдактызму. Таму ў адносінах да асобных прыкладаў Я.Сіпакова справядлівым 

будзе выкарыстанне жанравага тэрміна “парабала”. Парабалічнымі можна назваць 

апавяданні “Гармонік”, “Тыя, што ідуць”, “Пажар”, у якіх мастацкія абстракцыі, алего-

рыі, сімвалы знітаваны з рэальным светам. У апошнім прыкладзе ўмоўна-міфалагічны 

свет галоўнага фальклорнага вобраза хатнічка спалучаны з фактамі жорсткай, прагма-

тычнай рэальнасці. Іншыя адзнакі парабалічнай літаратуры (філасафічнасць, актуаль-

насць маральных праблем, прыярытэт рацыянальнага, эксперыментальнасць 

абставінаў, адсутнасць выразнага дыдактызму, фантастычнасць абставін) таксама ха-

рактарызуюць названыя творы.  

У празаічным стылі Я.Сіпакова метафарыстычнасць і рэалістычнасць (як дзве 

плыні мастацкага асэнсавання рэчаіснасці) арганічна ўзаемадзейнічаюць, нават у межах 

аднаго мастацкага твора. Фантастычнасць абставінаў не перашкаджае адлюстраваць 

глыбінны сэнс асабістых і грамадскіх канфліктаў. Спалучэнне ўмоўна-фантастычнага і 

фальклорна-міфалагічнага, біблейскіх рэмінісцэнцый і дэталяў сучаснасці дазваляе га-

варыць пра такую жанрава-стылёвую адметнасць кнігі Я.Сіпакова, як сінкрэтычная 

прырода ўмоўнасці. Своеасаблівасць дыскурсу пісьменніка ўзнікае як вынік узаемадзе-

яння палярных мастацкіх элементаў,  рэалістычных і ўмоўна-фантастычных сістэм.  
 

Літаратура 

1. Чарота, А. Пісьменнік адной тэмы / А.Чарота // ЛІМ. – 2005. - №32.-  12 снеж. – С. 4. 

2. Сіпакоў, Я. “Тыя, што ідуць”: Кніга прытчаў. - Мінск: Маст. літ., 1993. – 175 с. 

3. Сіпакоў,  Я. “Журба ў стылі рэтра”: Кн.прозы. – Мінск: Маст. літ., 1990. – 311 с. 

 
А.М. Петрушкевіч (Гродна) 

 

ВОБРАЗНЫ СВЕТ ПАЭЗІІ ЖЭНІ МАРТЫНЮК 

 
Сярод набытку вядомых творцаў, сяброў літаратурнага аб’яднання “Белавежа” 

беларускіх пісьменнікаў Польшчы, такіх, як Ян Чыквін, Сакрат Яновіч, Алесь Барскі, 
Віктар Швед, Надзея Артымовіч і інш., паэзія Жэні Мартынюк займае сціплае, але 
вельмі адметнае месца. Аўтарка двух паэтычных кнігаў “На парозе” (1999 г.) і “Белы 
гарлачык” (2004 г.), што выдадзены ў Бібліятэцы беларускага літаратурнага аб’яднання 
“Белавежа”, адразу вылучылася сваім асаблівым успрыняццем свету. Талент гэты нату-
ральны, стыхійна-прыродны, народжаны імкненнем выказаць сябе ў паэтычным слове. 
Паэтка не мае непасрэднага дачынення да прафесійнай літаратурнай працы. Яна тво-
рыць свой па-жаночы вытанчаны, эмацыйна насычаны свет, дзе валадараць светлыя па-
чуцці дабрыні і пяшчоты, дзе сцішана ўспрымаюцца боль, ростані і страты. Гэты свет 
незвычайны, напоўнены каштоўнасцямі іншага плану, чым тыя, што запаўняюць  
штодзённую мітусню. Ён насамрэч нагадвае казку, як тое было заяўлена на самым 
пачатаку творчага шляху ў адным са своеасаблівых вершаў-маніфестаў “Казачны свет”:  

Мой казачны свет 
краіна мроі 
я каралева 
я чарадзейка 
у маім уладанні 
зла ні кропелькі 
дабратою 
можна захліснуцца [1, с. 5]. 

Нельга не згадзіцца з літаратуразнаўцай Галінай Тварановіч, якая слушна выз-
начыла асноўныя мастацка-паэтычныя, вобразна-зместавыя прыярытэты бельскай 
паэткі, рэцэнзуючы яе першы зборнік “На парозе”: яна “не спаборнічае, не гуляе ў хо-
ванкі з наканаваннем, а сумленна, даверліва кладзе сцежку свайго жаночага лёсу скрозь 
радасць, боль, горыч. Радкі Жэні Мартынюк арганізуюцца ў паэтычную матэрыю свет-
лай усёпрабачальнасцю, верай у трыумф дабрыні” [2, с. 217]. 


